
BONA I EERCEGOVINA 
Federacija Bosne i Hercegovine 

TUZLANSKI KANTON 
VLADA 

Broj: 02/1- c~ 2— 1i s z O
Tuzla, 04.06.2026. godine 

Na osnovu člana 5. i 29. Zakona o Vladi Tuzlanskog kantona („Službene novine 
Tuzlanskog kantona", br. 17/00, 1/05, 11/06, 13/11 i 15/17), Vlada Tuzlanskog kantona na sjednici 
održanoj dana 04.06.2026. godine, d o n o s i 

ODLUKU 
o utvrđivanju prijedloga Zakona 

I 

Utvrđuje se prijedlog Zakona o izmjenama i dopunama Zakona o oružju i municiji. 

II 

Prijedlog Zakona iz tačke I ove Odluke uputiti će se Skupštini Tuzlanskog kantona na 
razmatranje i donošenje po skraćenom postupku. 

III 

Odluka stupa na snagu danom donošenja. 

DOSTAVITI: 

1 x Skupštini Tuzlanskog kantona 
1 x Ministarstvu unutrašnjih poslova 
1 x Evidenciji 
1 x a/a 



BOSNA I HERCEGOVINA 
Federacija Bosne i Hercegovine 

Z A K O N 
O IZMJENAMA I DOPUNAMA  

ZAKONA O ORUŽJU I MUNICIJI 
 
 
 
 
 
 
 
 
 
 
 
 
 
 

  
 
 

Tuzla, maj 2026. godine 
 
 
 
 
 
 



Na osnovu člana 24. stav 1. tačka c) Ustava Tuzlanskog kantona ("Službene novine 
Tuzlansko-podrinjskog kantona", br. 7/97 i 3/99 i "Službene novine Tuzlanskog kantona", br. 
13/99, 10/00, 14/02, 6/04 i 10/04, 05/11 i 02/12), na prijedlog Vlade Tuzlanskog kantona, 
Skupština Tuzlanskog kantona, na sjednici održanoj __________________2026. godine, d o 
n o s i: 
 

Z A K O N 
O IZMJENAMA I DOPUNAMA ZAKONA O ORUŽJU I MUNICIJI 

 
 

Član 1. 

U Zakonu o oružju i municiji („Službene novine Tuzlanskog kantona", broj: 3/25)  član 4. 
stav (2) mijenja se i glasi: „(2) Odredbe ovog zakona primjenjuju se i na strane državljane sa 
stalnim boravkom na području Tuzlanskog kantona.“. 

Član 2. 
 

U članu 7. u tački c) u podtački 5) veznik „i“ zamjenjuje se veznikom „ili“. 
 
Iza podtačke 8) dodaju se nove podtačke 9), 10) i 11) koje glase:  
 
„9) oružje za uzbunjivanje i signalizaciju; 
10) gasno/plinsko oružje; 
11) reprodukcija oružja.“. 

 
Član 3. 

 
U članu 10. u stavu (2) tačka a) mjenja se i glasi: „a) da je državljanin Bosne i Hercegovine ili 
stranac sa stalnim boravkom na području Tuzlanskog kantona.“. 
 
Stavovi (6), (7) i (8) se brišu. 
 

Član 4. 
U članu 11. stav (1) mijenja se i glasi:  
 
„(1) Uslove iz člana 10. stav (2) tačka a) i b) utvrđuje nadležna policijska uprava po službenoj 
dužnosti.“. 
 
U stavu (4) iza riječi „društvu“ briše se zarez i riječi „članskom knjižicom“. 
 
U stavu (5) iza riječi „čiji je član“ stavlja se tačka, a ostali dio teksta se briše. 
 
Iza stava (8) dodaju se novi stavovi (9), (10) i (11) koji glase: 
 
„(9) Podnosilac zahtjeva koji posjeduje oružni  list  za držanje i nošenje oružja u slučaju 
podnošenja novog zahtjeva za nabavljanje drugog oružja ili zahtjeva za zamjenu oružnog 
lista, opće uslove iz člana 10. stav (2) ovog zakona dokazuje predočavanjem oružnog lista. 
 
(10) Izuzetno od stava (9) ovog člana podnosilac zahtjeva za nabavljanje lovačkog i sportskog 
oružja dužan je opći uslov koji se odnosi na opravdan razlog za nabavljanje i posjedovanje 



lovačkog i sportskog oružja dokazati uvjerenjem o članstvu u lovačkoj ili sportskoj 
organizaciji. 
 
(11) Nadležna policijska Uprava dužna je postupiti po zahtjevu iz stava (9) najkasnije u roku 
od 30 dana.“.  
 
Dosadašnji stav (9) postaje stav (12). 
 

Član 5. 
 
U članu 13. stav (2) mijenja se i glasi:  
 
„(2) Uvjerenje iz stava (1) ovog člana izdaje nadležna zdravstvena ustanova koja ispunjava 
uslove iz stava (4) ovog člana, a koje ne smije biti starije od 6 mjeseci od dana izdavanja sa 
rokom važenja od 10 godina.“. 

Član 6. 
 
U članu 15. stav (3) mijenja se i glasi: 
 
“(3) Vlasnik lovačkog oružja s olučenom (užlijebljenom) cijevi dužan je svake godine 
podvrgnuti se obvezi provjere preciznosti vatrenog oružja.“. 
 

Član 7. 
 
U članu 25. u stavu (3) riječ „pet“ zamjenjuje se rječju „deset“. 
 
U stavu (4) riječi „dokaz o ispravnosti oružja“ se brišu. 

 
Član 8. 

 
Član 27. se briše. 
 

Član 9. 
 
U članu 47. iza stava (3) dodaje se novi stav (4) koji glasi:  
 
„(4) Izuzetno, ukoliko je ostavinski postupak prekinut i stranke upućene na parnicu ili upravni 
postupak, rok iz stava (3) ovog člana prestaje da teče do pravosnažno okončanog postupka.” . 

 
Član 10. 

 
U članu 75. u stavu (1) tačka l) se briše. 

 
Član 11. 

 
U članu 76. u stavu (1) dodaje se nova tačka p) koja glasi: 
 
„p) prije datuma isteka važnosti isprave o oružju ne podnese zahtjev za zamjenu isprave o 
oružju (član 83. stav (7).“. 
 

 
 



Član 12. 
 
U članu 83. u stavu (4) riječi „najkasnije 90 dana od dana stupanja na snagu ovog zakona“ 
zamjenjuju se riječima „najkasnije do 31.12.2028. godine“.  
 
 

Član 13. 
(Izuzetak u pogledu zdravstvene sposobnosti za držanje i nošenje odužja) 

 
Odredba člana 5. ovog zakona ne primjenjuje se na lica koja su prije stupanja na snagu ovog 
zakona ispunila poseban uslov u pogledu zdravstvene sposobnosti za držanje i nošenje oružja. 
 

 
Član 14. 

(Početak roka za slučajeve nastale prije prije stupanju na snagu zakona)  
 
Za slučajeve iz člana 47.  stav (3) Zakona o oružju i municiji (“Službene novine Tuzlanskog 
kantona”, broj: 3/25) koji su nastali prije stupanja na snagu ovog zakona, rok od tri godine  
počinje teći od dana stupanja na snagu ovog zakona. 

 
 

Član 15. 
(Stupanje na snagu zakona) 

 
Ovaj zakon stupa na snagu osmog dana od dana objavljivanja u „Službenim novinama 
Tuzlanskog kantona“. 

 
 
 
 
 

        Predsjednik 
                                                                                                    Skupštine Tuzlanskog kantona 
    
 
Broj: _________________/26     
Tuzla,__________2026.godine 

 
 
 
 
 
 
 
 
 
 
 

 



O B R A Z L O Ž E N J E 
 

 
I. PRAVNI OSNOV  

 
Pravni osnov za donošenje Zakona o oružju i municiji sadržan je u odredbi člana 24. stav (1) tačka 
c) Ustava Tuzlanskog kantona („Službene novine Tuzlansko-podrinjskog kantona“, broj: 7/97 i 
3/99 i „Službene novine Tuzlanskog kantona", broj: 13/99, 10/00, 14/02, 6/04, 10/04, 05/11 i 
02/12). 
 

II. RAZLOZI ZA DONOŠENJE ZAKONA 
 
Zakon o oružju i municiji objavljen je u „Službenim novinama TK“, broj: 3/25. Od strane 
Uprave policije izvršena je detaljna analiza Zakona koji je na snazi te je tom prilikom 
utvrđeno da je odredbe istog potrebno unaprijediti i prilagoditi faktičkom stanju, te na taj 
način olakšati njegovu potpunu implementaciju. Primjenom ovog Zakona utvrđeno je da isti 
sadrži određene nedostatke, čime je njegova primjena otežana u određenom dijelu, kako od 
strane službenika koji rade na sprovođenju predmetnog zakona tako i od strane građana u 
pogledu ostvaravanja prava u procesu nabavke i držanja oružja i municije. U tom smislu 
neophodno je uskladiti postojeće zakonodavstvo i time unaprijeđenja efikasnosti rada Uprave 
policije.  
 
S tim u vezi, sačinjen je prijedlog Zakona o izmjenma i dopunama Zakona o oružju i municiji, 
kojim su se nastojali prevazići uočeni nedostaci, naročito u dijelu koji se tiče:  
 

a) privremenog boravka; 
b) pojednostavljanja procedure nabavke dugog oružja; 
c) definisanja roka važenja ljekarskog uvjerenja; 
d) produženja roka za zamjenu oružnog lista. 

 
Navedene izmjene i dopune su u pogledu jezika i stila pisanja urađene u skladu sa Pravilima i 
postupcima za izradu zakona i drugih propisa FBiH ( „Službene novine FBiH“, br: 71/14“). 
 

III. OBRAZLOŽENJE PREDLOŽENIH ČLANOVA  
 
Izmjena u članu 4. predloženo je iz sigurnosnih razloga. Naime, privremeni boravak znači da 
osoba nema trajnu vezu s državom. U tom smislu teže je dugoročno pratiti takve osobe, što 
može povećati sigurnosni rizik ako im se omogući posjedovanje oružja. Kod privremenog 
boravka, posebno ako se stalno produžava, taj nadzor je ograničen i postoji rizik da neko 
dobije privremeni boravak samo kako bi ispunio formalni uslov za nabavku oružja, bez 
stvarne namjere dugoročnog boravka u TK-a. Zbog toga mnoge države ograničavaju pristup 
oružju isključivo na svoje državljane ili osobe sa stalnim boravkom, pa bi ova izmjena bila u 
skladu sa strožijim međunarodnim praksama. Dakle, ako pravo na nabavku oružja imaju samo 
državljani i osobe sa stalnim boravkom, policija i nadležni organi imaju jasniji i jednostavniji 
sistem kontrole. 
 



Izmjene u članu 7. izvršena je radi uklanja pravne nejasnoću i zatvaranja potencijalne pravne 
praznine u primjeni zakona. Naime, izmjena veznika „i“ sa „ili“ u tački c) u podtački 5) 
onemogućava kumulativno tumačenje i jasno propisuje da zračno oružje podliježe prijavi ako 
ispunjava bilo koji od navedenih kriterija (energiju, brzinu ili kalibar) čime se povećava 
pravna jasnoća i sigurnost. 
Na ovaj način se sprječavaju situacije u kojima bi lice moglo imati snažno zračno oružje koje 
prelazi prag energije ili brzine, ali ne prelazi kalibar 4,5 mm – i formalno ne bi podlijegalo 
prijavi. Upotrebom „ili“ se jasno kaže da je dovoljan bilo koji od kriterija (energija, brzina ili 
kalibar) da bi oružje bilo pravno regulisano. Snažno zračno oružje može biti opasno bez 
obzira na kalibar, te ova izmjena sprječava da takvo oružje ostane izvan kontrole samo zbog 
jednog tehničkog parametra. Izmjene u članu 7. tački c), gdje se iza podtačke 8) dodaju 
podtačke 9), 10) i 11) izvršene su iz razloga uvrštavanja u kategoriju c) i time sprječavanja 
mogućnosti zloupotrebe. Iako ova oružja nisu klasično vatreno oružje, mogu se koristiti za 
zastrašivanje, narušavanje javnog reda ili u određenim slučajevima prepraviti u opasnija 
sredstva. Evidencija ovih vrsta oružja omogućava nadležnim organima bolju kontrolu i 
smanjuje rizik njihove nelegalne upotrebe. Obavezno prijavljivanje omogućava vođenje baze 
podataka o vlasnicima, što olakšava rad policije i postupanje u incidentnim situacijama. U 
mnogim državama signalno, plinsko i replike oružja podliježu određenom obliku kontrole ili 
prijave. Kod reprodukcija i plinskog oružja postoji rizik modifikacija, pa je važno da isti budu 
evidentirani. 
 
Izmjene u članu 10. izvršene su iz razloga koji su detaljno navedeni u izmjenama člana 4. 
stav (2), a tiču se onemogućavanja nabavljanja oružja licima koja imaju privremeni boravak 
na području Tuzlanskog kantona. Također, izmjene u članu 10. u stavovima (6), (7) i (8) 
pojednostavit će se i ubrzati  procedura nabavljanja drugog oružja, a istovremeno će se 
otkloniti dosadašnja prepreka za utvrđivanje neophodnih provjera koje su relavantne za 
pravilno rješevanje stvari, dok je brisanje stava (7) izvršeno radi njegovog normiranja u članu 
11. a koji se i odnosi na utvrđivanje uslova za izdavanje odobrenja za nabavljanje i 
posjedovanje vatrenog oružja i bitnih dijelova kategorije B fizičkoj osobi.  
 
Izmjene u članu 11. izvršene su radi pojednostavljenja postupaka za lica koja već posjeduju 
oružni list, uz zadržavanje obaveze dokazivanja opravdanog razloga za lovačko i sportsko 
oružje, te se uvodi rok za odlučivanje radi efikasnosti i pravne sigurnosti. Time se izbjegava 
ponovno dokazivanje svih općih uslova, jer je podnosilac već ranije prošao provjere. Također, 
uvodi se izuzetak za lovačko i sportsko oružje, gdje se i dalje mora dokazati opravdan razlog 
putem članstva u lovačkoj ili sportskoj organizaciji, iz razloga što nadležni orgnan o ovim 
činjenicama ne vodi službenu evidenciju. 
Kopiju lične karte i PBA 3 obrazac podnosioci zahtjeva neće više biti u obavezi da dostavljaju 
jer će u ovom slučaju predmetne činjenice ovlašteni službenik utvrđivati po službenoj 
dužnosti, jer o istima i vodi službene evidencije. Nadalje, podnosioci zahtjeva neće biti u 
obavezi dostavljati kopiju članske knjižice, jer će kao dokaz o članstvu dokazivati uvjerenjem 
o članstvu. Sve navedene izmjene, izvršene su sa ciljem olakašavanja građanima procedure 
nabavke i držanja oružja i smanjenja troškova koje isti imaju u postupku nabavljanja oružja i 
municije.  
 



Izmjene u članu 13. izvršene su iz razloga kako bi se konkretizovao rok važenja ljekarskog 
uvjerenja na 10 godina, čime se rasterećuju građani i administraciju, uz zadržavanje razumnog 
perioda kontrole. Lica koja su već ranije ispunila zdravstveni uslov prije stupanja zakona na 
snagu ne stavljaju se u nepovoljniji položaj jer su prethodnim zakonskim rješenjem već stekla 
navedeno pravo čime se poštuje princip pravne sigurnosti i kontinuiteta prava. Ovom 
odredbom se osigurava da zdravstvena sposobnost bude utvrđena od strane ovlaštene 
ustanove i da bude aktuelna, uz propisan rok važenja radi efikasnosti, te se istovremeno štite 
ranije stečena prava lica koja su već ispunila ovaj uslov. 
 
Izmjenom u članu 15. akcenat se stavlja na tehničku ispravnost oružja, odnosno sigurnost 
oružja. Naime, provjera preciznosti podrazumijeva i provjeru ispravnosti oružja (nišani, cijev, 
mehanizam), što direktno utiče na sigurnu upotrebu oružja. Također, ovom izmjenom se 
izbjegava ponovno vršenje obuke jer pravilno rukovanje se obično dokazuje prilikom 
dobijanja oružnog lista i kroz lovačku obuku, pa godišnje ponavljanje obuke može biti 
nepotrebno. Preciznost se može objektivno testirati (npr. na strelištu), dok je „pravilno 
rukovanje“ teže standardizirati i provjeriti svake godine a što će dovesti i do smanjenje 
administrativnog opterećenja. Umjesto teorijskih provjera, naglasak je na konkretnoj 
tehničkoj provjeri, što je jednostavnije za provođenje, a istovremeno će dovesti do veće 
sigurnosti u lovu, jer neispravno ili neprecizno oružje može dovesti do promašaja i neželjenih 
posljedica, pa je ova kontrola direktno vezana za sigurnost u praksi.  
 
Izmjenom u članu 25. produžava se rok sa 5 na 10 godina za izvršenje provjera od strane 
nadležne policijske uprave, nakon izdavanja oružnog lista čime se smanjenje administrativno 
opterećenje. Dakle, rjeđe provjere znače manje opterećenje za građane i nadležne organe. 
Također, usklađivanje sa rokom važenja zdravstvenog uvjerenja, s obzirom da zdravstveno 
uvjerenje predloženim izmjenama važi 10 godina, te je logično da i provjere budu u istom 
vremenskom okviru. Na ovaj način policija može više pažnje posvetiti rizičnim slučajevima 
umjesto rutinskim provjerama. Također, vlasnici oružja imali bi stabilniji status bez čestih 
administrativnih procedura. Nadalje, brisanjem obaveze dostavljanja dokaza o ispravnosti 
oružja, izbjeglo bi se  dupliranja obaveza, jer ispravnost oružja se već može kontrolisati kroz 
druge mehanizme (npr. upotreba na strelištu, redovne aktivnosti). Smanjili bi se troškovi za 
građane, jer obavezni tehnički pregledi mogu predstavljati dodatni finansijski teret. Dakle, 
produženjem roka provjere sa pet na deset godina smanjuje se administrativno opterećenje i 
usklađuje sa rokom važenja zdravstvenog uvjerenja, dok se brisanjem obaveze dokazivanja 
ispravnosti oružja pojednostavljuje postupak i smanjuju troškovi, uz zadržavanje ključnih 
sigurnosnih provjera. 
 
Brisanje člana 27. izvršeno je obzirom da ne postoji dozvola za nošenje oružja odnosno 
oružni list koji se izdaje odnosi se na držanje a i na nošenje oružja sa rokom važenja trajno. 
Pomenuti član zakona je potrebno brisati  na način da se redoslijed ostalih članova Zakona ne 
promjeni. 
 
Izmjenom u članu 47. proširuje se primjena postojeće odredbe i uklanja pravna praznina, iz 
razloga što se obuhvataju i “stari” slučajevi. Dodavanjem formulacije „ili tri godine od 
stupanja na snagu ovog zakona“ omogućava se da se odredba primijeni i na situacije gdje je 
vlasnik oružja preminuo prije donošenja zakona, a ostavinski postupak nikada nije ni 



pokrenut. Prethodna odredba odnosila se samo na buduće slučajeve (nakon smrti vlasnika) 
dok su raniji neriješeni slučajevi ostajali pravno neregulisani dok oružje bez poznatog ili 
utvrđenog vlasnika predstavlja rizik. Ovom izmjenom se omogućava da takvo oružje pređe u 
nadležnost policije, precizno se definiše rok nakon kojeg policija može postupiti, čime se 
izbjegavaju dugotrajne nejasne situacije. Nadležni organi dobivaju osnov da raspolažu 
oružjem koje nema nasljednika, umjesto da ono ostaje van kontrole. Dakle, izmjenom se 
omogućava primjena odredbe i na ranije nastale slučajeve u kojima nije pokrenut ostavinski 
postupak, čime se uklanjaju pravne praznine, nedoumice, povećava sigurnost i omogućava 
efikasno upravljanje oružjem bez poznatog vlasnika. 
 
Izmjena u članu 75. i 76. izvršena je kako bi se smanjila novčana kazna za lica koja prije 
datuma isteka važnosti isprave o oružju ne podnesu zahtjev za zamjenu isprave o oružju. 
Naime, izmjena se odnosi na smanjenje raspona kazne sa 500,00-1.000,00KM na raspon 
kazne od 200,00 – 500,00 KM.  
 
Izmjenom u članu 83. vrši se normativno uređivanje statusa lica koja na dan stupanja na 
snagu ovog zakona posjeduju oružne listove izdate prema ranijim propisima, kao i lica kojima 
je istekao rok važenja oružnog lista, a koja iz određenih razloga nisu blagovremeno izvršila 
zamjenu oružnog lista i samim time su propustili držanje vatrenog oružja uskladiti sa važećim 
zakonskim rješenjima. Ovom izmjenom produžava se rok za zamjenu isprava o oružju za lica 
koja posjeduju oružne listove izdate po ranijim propisima ili kojima je istekao rok važenja 
oružnog lista. Na ovaj način uvodi se jasan i precizan rok do 31.12.2028. godine u kojem su 
navedena lica dužna podnijeti zahtjev za izdavanje oružnog lista u skladu sa ovim zakonom a 
da pri tome ne dođe do prekomjernog opterećenja nadležnih organa. Ostavljeni rok je 
dovoljno dug da omogući svim obveznicima da ispune propisanu obavezu, a istovremeno 
omogućava nadležnim organima da planiraju i efikasno provedu postupke po podnesenim 
zahtjevima. 
 

IV. FINANSIJSKO OBRAZLOŽENJE 
 

Predložene izmjene i dopune Zakona o policijskim službenicima Tuzlanskog kantona ne 
iziskuju dodatna finansijska sredstva u budžetu Kantona. 
 
 

V. PRIJELOG 
 

Na osnovu izloženog, a shodno odredbama člana 149. Poslovnika o radu Skupštine 
Tuzlanskog kantona, predlažemo da se utvrđeni prijedlog Zakona o izmjenama i dopunama 
Zakona o oružju i municiji donese u skraćenom postupku, jer se ne radi o obimnom i 
složenom zakonu.  

